
Efni: Skýrsla nefndar um mótun stefnu um lagningu raflína í jörð, 60. mál (lögð fram af 
iðnaðar- og viðskiptaráðherra).

Samtök ferðaþjónustunnar hafa fengið ofangreinda skýrslu til umsagnar og gera eftirfarandi 
athugasemdir:

Samtökin eru sammála þeim meginatriðum sem skýrsluhöfundar tilgreina og ganga út á 
kerfisáætlanir, valkostagreiningu, almenn viðmið og öflugri rannsóknarvinnu.

Samtökin hafa fullan skilning á því að efla þurfi innlendan orkuflutning. Orkuflutning verður þó 
að skipuleggja með skynsemi að leiðarljósi þannig að byggðarlög þróist með réttum hætti. 
Gríðarlega mikilvægt er að valkostir i lagningu jarðstrengja séu greindir og að þá sé bæði tekið 
tillit til samfélagslegra og umhverfislegra þátta til jafns við hagræna þætti.

Allt bendir til að ferðaþjónusta verði ein stærsta útflutningsgrein Íslands á þessu ári og í því 
samhengi er nauðsynlegt að benda á að yfir 80% erlendra ferðamanna koma til landsins vegna 
náttúrunnar og þess víðernis sem landið hefur upp á að bjóða. Því er mjög mikilvægt að halda 
landslagsheildum óröskuðum og viðhalda þannig þeim samkeppnisgrundvelli sem íslenska 
náttúran er, ásamt möguleikum á áframhaldandi þróun Íslands sem ferðamannalands.

SAF harma að ekki hafi náðst samkomulag um að kostir í raflínum verði metnir á sama hátt og 
virkjanakostir eru metnir í rammaáætlun enda hefur það ávallt verið skoðun SAF að horfa verði á 
náttúruauðlindina á mun víðari grunni en gert hefur verið hingað til og stefna þannig að því að ná 
saman skipulagi sem horfi til langtímamarkmiða við nýtingu og verndun íslenskrar náttúru.

